
UA PUUPUU LAVA LE TAIMI

By Victoria Nehale

Sa ou fanau i Namibia ma ou nofo ai i lo’u olaga atoa. O le aso 6 Fepuari 2005, na ou faaolaina ai ma ofoina ai lo’u olaga mo Iesu. E tele ni mea na faailoa mai e Iesu ia te a’u i le Agaga i le malo o le Atua, faatasi ai ma le aveina faalua o a’u i seoli. Na faatonuina a’u e Iesu ina ia ou faailoaina nei mea na ou oo iai i tagata i le lalolagi. Na ia lapata’i foi a’u, ina ia aua ne i o’u faaopoopo pe toese se mea e tasi o mea uma na ia faailoa mai pe fetalai mai ai ia te a’u.

O le faaiuga o le tausaga 2006, na amata tusia ai lenei tusi po o mea ia na ou oo iai ma faailoa mai e le Alii o Iesu ia te a’u. E faatolusefulu ma le tolu ona asiasi mai le Alii ia te a’u. O taimi uma lava e maliu mai ai o Ia, e faapea mai lana fetalaiga, “UA PUUPUU LAVA LE TAIMI”.

MALAGA MUAMUA I SEOLI

I le faaiuga o le vaiaso 23 Iulai 2005, sa ou malaga ai i se tama’i taavale (taxi) mai le taulaga o Ondangwa o lo o o’u faigaluega ma nofo ai, aga’i atu i le nuu o lo o aumau ai nai o’u matua. A’o alu le taavale, na ou lagonaina pei o le a iai se mea e tupu ia te a’u i lea afiafi. Ou te taunuu pe tusa ua ta le 6 i le afiafi, ma o le taimi foi lea ua sauni tagata mo le meaai o le afiafi. I totonu o le umukuka sa matou iai ma nisi o lo matou aiga, a’o o’u taoto ai i luga o se matua ie, na ou faalogoina le manaia mai o pesega a nai o’u tei laiti o lo o pepese i pese o le Aoga Aso Sa.

I lea lava taimi na faafuasei ona ou lagonaina le malosi mai o le faauuga i o’u luga, ma ua ou faalogo atu i lo’u tino, ua sau lava lo’u vaivai, a ua malosi mai le mana o le Atua i o’u luga. Na ou vaaia se tagata o aga’i mai ile mea o lo o o’u taoto ai. Sa ia ofuina se ofu talaloa pa’epa’e e nonoa i se manoa e lanu faatasi ma lona ofu. Na ou vaaia le susulu malosi mai o se malamalama e foliga o lo o susulu mai ia te Ia. Na ia seeina ni seevae lanu enaena, ma ona foliga pei e foliga i tagata mai le Middle East, ma si ona tino enaena manaia.
O ona foliga na vaaia ai foliga e tumu i le alofa ma le olioli, peita’i sa le mafai ona ou vaai toto’a i ona mata. Na ia aapa mai ma faatu ia te a’u i luga mai le mea sa ou taoto ai. Na faafuasei ona ou vaaia ua liua lo’u tino i se tino manaia pei o le taimi na faatoa sefuluvalu ai o’u tausaga.

(Taoto pea le tino faalelalolagi nei, i le umukuka, ae o le tino faalelagi o Victoria lea ua ave ai e Iesu). 

Na ou vaaia se ofu talaloa pa’epa’e ua ou ofu ai faatasi ai ma se manoa pa’epa’e o lo o nonoa ai. I le pa’epa’e o lo’u ofu o lo o ofuina, e le mafai ona faatusaina i le manaia ma le matagofie o le ofu o lo o ofuina e lea tagata. E ese lava foi lea ituaiga ie ma lona silika e le mafai ona faamatalaina. 

Na faapea mai o Ia i se leo malu ma le agaalofa, “Victoria, ou te mana’o e te sau ta o, o le a ou faailoa atu ia te oe ni mea mata’utia o le a e fefe ai, o le a ou aveina foi oe i se nofoaga e te le i alu muamua iai  i lou olaga atoa”. Na ia uuina lo’u lima taumatau ma ma o loa. 

Ina ua ma o ese atu na ou lagonaina pei o lo o ma savavali i le ea ma e peiseai i le ma savaliga e siisii aga’i i luga le ma o i taimi uma. E le i umi se taimi na ma o ai, ae ou lagonaina lo’u vaivai, ma ou aioi atu i le tagata lea ina ia toe faafoi a’u i lo’u aiga, ona ua le mafai ona ou faaauauina le ma malaga. Na vaai mai o Ia ia te a’u ma faapea mai, “E te le o vaivai, o lo o e manuia lava, afai ete vaivai o le a ou aveina (sii) oe, ae ole taimi nei, o lo o e manuia, ma ia iai le filemu ia te oe, ta o”.

O le nofoaga lea ua ma taunuu mai nei iai, o se nofoaga e foliga mai i se toafa matutu ma e sili atu lona leaga nai lo se toafa pito sili ona leaga i le lalolagi lenei. E leai se faailoga o se mea lava e tasi e ola ai pe tupu ai i totonu. E leai ni laau po o se lau o se mutia e te vaaia. E oo ini tagata po o se manu e tasi, e le i vaaia ai lea nofoaga ua ma taunuu mai iai. E na o lagona faanoanoa ma le fefe e maua ai..

Ina ua ma taunuu atu i le faitoto’a (gate), na liliu mai le tagata ma faapea mai ia te a’u, “Victoria o le a ta ulufale atu i le faitoto’a lena, ma o mea ia o le a e vaai iai, o ni mea o le a e fefe ma e le fiafia ai, ae ia e manatua, o fea lava ou te aveina iai oe, ou te malutia lelei  oe. Ia lelei lau vaai i mea uma lava o le a ou faailoa atu ia te oe”. Na ou lagonaina lo’u fefe ma ou tagi lotulotu ma ou taumafai e faatoga atu i le tagata lea ina ia toe faafoi a’u. Na ou faailoa iai ou te le fia alu i totonu i lea nofoaga ona o lo o mafai ona ou iloa atu i fafo i le faitoto’a lea, mea o lo o tutupu mai totonu. Na ia vaai mai ia te a’u ma faapea mai, “Ia iai le filemu ia te oe, o lo o o’u iai faatasi ma oe, e tatau ona ta o i totonu, ona ua leai se taimi, ua puupuu lava le taimi”. 

Na ma ulufale atu i totonu, ma e le mafai ona ou faamatalaina lagona fefe i lea nofoaga. Ou te ta’utino atu foi e leai se nofoaga i le lalolagi lenei e faatusaina iai le leaga ma le manogi leaga. E mata’utia le tele ma na ou lagonaina ai foi o se nofoaga e faapena ona faatele i taimi uma. O se nofoaga e matua pogisa ma lona vevela e le mafai ona fuaina, e sili atu lona vevela nai lo le afi. Ou te le i vaaia se afi, po o se mafuaaga o lea vevela, ae matua vevela lava. E tumu i iniseti pei o lago, i so o se ituaiga lago – o lago lanu meamata, uliuli, lanu efuefu. E iai ma anufe pupu’u ma le lapopo’a i so o se mea e fetolofi solo ai. Na fetolofi mai nei anufe ia i maua, ma lago ua mumu solo mai, ua matua’i o’u lagona ai le fefe. E mata’utia le manogi leaga o lea nofoaga ma e le mafai e a’u upu ona faamatalaina lea ituaiga manogi. Ou te faatusaina i se manogi o se manu ua mate, ma ua leva ona taatia ma manogi leaga, peita’i o le manogi o lea nofoaga, e faaselau ona tuu faatasi le manogi o le manu mate faatoa mafai ona faatusatusa i le manogi o le nofoaga lea. I lo’u olaga atoa, ou te le i lagonaina se manogi faapea pe a faatusa atu iai i le mata’utia o lea ituaiga manogi leaga. O se nofoaga e tumu ile oi ma le lilivau o nifo, faatasi ai ma temoni ma leo o agaga leaga ua matua faatumulia ai. 

O le mea pito sili ona leaga, o le faatumulia i le tele o tagata e le ma faitaulia le to’atele. O tagata o lo o iai ua na o auivi o lo o foliga mai ai. E mafai ona ou faapea atu ma le loto tele o nei tagata o lo o mafai ona ou maitauina nisi o lo’u aiga ma tagata o lo matou nuu. O latou ponaivi e pei e lanu efuefu malosi ma mamago. O latou nifo e uumi pei ni nifo o ni manu feai. O latou gutu e tetele ma o latou laulaufaiva e uumi lanumumu sesega. O latou lima ma vae e uumi atigivae ma atigilima maamaai. O nisi o i latou e iai si’usi’u ma seu i o latou ulu. O temoni e fefiloi solo ma tagata, ma foliga oni manu e ta’ifa o latou vae. O lo o matua fiafia nei temoni i totonu o lea nofoaga ma o lo o latou matua faatiga ma faataugaina nei tagata o lo o iai. O lo latou pisapisao e sili atu nai lo le pisa o se faamanatuina o se aso faapitoa po o ni faafiafiaga. O aga a nei temoni o lo o faia, o lo o sisiva ma osooso, pisapisao ma faatigaina nei tagata i taimi uma. 

O le taimi lea na o foliga faanoanoa ma le le fiafia na ou vaaia i tagata, ma foliga mai ua matua leai so latou faamoemoe ma se fesoasoani ona o nei faiga o lo o puapuagatia ai i latou. O le leo sa faalogoina mai nei tagata, ua na o le leo o le oi, tagiaue, ma feei, o le lilivau o nifo ona o le mata’utia o sauaga o lo o latou feagai i lea nofoaga, e le ma faatusaina le tiga ma le oi na faalogoina. 

E matua’i to’atele naua tagata o lo o iai lea nofoaga e le ma faitaulia, peita’i na mafai ona ou iloa ai e pito i to’atele i tama’ita’i tagata o lo o o’u vaai atu iai. E vaevaeina ini vaega eseese se tele, ae tusa lava pe vaevaeina i nei vaega e tele, e le mafai lava ona mateia se fuainumera o se vaega se tasi, ona o le anoanoa’i o tagata i ia vaega uma

Na ta’ita’i a’u e lea tagata aga’i atu i le vaega o lo o i le itu i sasa’e o le nofoaga. Na ia vaai mai ia te a’u ma faapea mai, “Victoria, o le vaega lea o tagata sa latou le maua le loto faamagalo e faamagalo ai isi tagata. Ua uma ona ou faailoa ia te i latou i so o se auala latou te faamagalo ai isi tagata, peita’i sa latou teena a’u. Ua uma ona faamagaloina a latou agasala uma, peita’i sa le mafai ona latou faamagalo atu i isi tagata a’o iai i le lalolagi. Ua uma lo latou taimi i le lalolagi, o lea ua latou ulufale mai ai i lenei nofoaga pagatia ma le tiga. O lo latou nofoaga lava lea e faavavau, talu mai le taimi na maliliu ai. Ou te lagona le tiga alofa ia i latou pe a vaai atu i le tulaga pagatia ua oo iai.

Na toe ta’ita’i atu lea o a’u i le isi vaega e soso’o ai, ma faapea mai lana tala ia te a’u, 

“O tagata ia i le vaega lea, o tagata sa fai a latou aitalafu. E tolu vaega ua vaevaeina iai lea vaega o tagata sa fai aitalafu. 

O le vaega muamua, o tagata sa aitalafu i nisi tagata, na mafai ona latou toe totogiina, peita’i sa latou tolotoloina pea le totogiina ma faatuatuai ai lava. Sa latou faapea e mafai ona totogi taeao, po o lea vaiaso, po o le tausaga fou se i oo ina uma lo latou taimi i le lalolagi ua maliliu ona latou i’u mai lea i lenei nofoaga. O lo latou nofoaga tumau lava lea, ma ua latou aai foi i le fua o a latou galuega sa fai a’o iai i le lalolagi.

O le vaega lona lua po o le faalapotopotoga lona lua o i latou ia sa iai a latou aitalafu. Sa mafai ona latou totogiina ma sa iai i o latou manatu o le a totogi, peita’i sa iai ni o latou lagona fefe ini mea e ono tula’i mai ai, ona sa manatu  latou, afai o le a latou ta’uina le mea moni o le a le toe talitonuina i latou e tagata, ma matua faalumaina foi ma faatoilaloina i latou. E leai ma se tasi o i latou nei na sau ia te a’u ma faatoga mai mo se auala e totogi ai a latou aitalafu. Ana latou valaau mai ia te a’u, po ua ou faailoa ia te i latou se auala faigofie latou te faia e totogi ai a latou aitalafu. Peita’i sa o latou faalagolago i lo latou atamai ma le malosi e faia ai ni faaiuga i so o se auala, ae sa le i mafai ona maua ai se fesoasoani mo i latou. Ua uma lo latou taimi i le lalolagi, ma ua latou oo mai ai foi i lenei nofoaga, o le a latou nonofo ai e faavavau. Ua latou aai foi i fua o a latou galuega sa fai a’o iai i le lalolagi.

O le vaega lona tolu, o i latou ia sa iai a latou aitalafu ua le mafai ona latou totogiina, peita’i e leai ma se tasi o i latou nei na valaau mai ia te a’u, o lo o iai ni aitalafu ua le mafai ona totogiina. Ana o latou valaau mai, po ua ou totogiina a latou aitalafu. Sa o latou taumafai foi i lo latou poto ma le malamalama, ma latou faia ai foi ni faaiuga i so o se auala, peita’i e le i maua ai se fesoasoani mo i latou. Ua latou oo mai foi i lenei nofoaga, o le a latou nonofo ai i le olaga atoa e oo i le faavavau. Ua latou aai i le fua o a latou galuega sa fai a’o iai i le lalolagi. E matua’i lagona le mafatia o lo’u loto i lo’u alofa i nei tagata ma le tulaga ua oo iai, ona ou te alofa tele ia i latou, peita’i ua uma le avanoa.”

I le vaega  muamua na ou vaaia ai ni tama’ita’i o lo’u aiga, faatasi ai ma se teineitiiti e sefululua tausaga e ma te aiga. Ou te iloaina e sefululua ona tausaga ona o tausaga ia na maliu ai. I le vaega lona lua na ou vaaia ai foi nisi o lo’u aiga faatasi ai ma se faifeau ou te iloaina lelei. Na ou vaaia ai foi i le vaega lona lua la’u uo tama o Jakes, sa pule i lona ola, ina ua ofoina lo’u olaga mo Iesu. Sa ou vaaia ai foi tagata o matou aiga tuaoi i vaega uma ia.

Na mafai ona ou maitauina tagata ou te iloaina ae le i maliliu, sa latou maitauina foi a’u. O tagata o lo’u aiga, sa o latou matua feita mai ina ua vaai mai ia te a’u. Sa latou feei ma tauvalaau mai ni faaupuga le manuia ma latou fetuu mai ia te a’u. O se tasi o i latou na valaau mai faapea, e leai se aoga ou te mulimuli ai i lea tagata ma te o atu faatasi. Ua latou valaau mai i mea sa ou faia ae le i ofoina lo’u olaga mo Iesu. E leai ma se tala po o upu sa tauvalaau mai ai nei tagata e sese i mea sa ou faia, e moni ma faamaoni. Na valaau mai foi la’u uo tama o Jakes e tatau ona ou alu atu i le mea o lo o iai, ona sa ou faia foi le agasala sa ia faia. Na ou vaaia i le taimi muamua foliga fiafia o le faifeau ina ua vaai mai ia te a’u, ma faapea mai, e lelei tele a’u ua ou sau. Peita’i na suia faafuase’i ona foliga ina ua vaai mai i le tagata o lo o ma o atu faatasi. Na tauvalaau mai lea faatasi ma nei tagata ini faaupuga le manuia. Na faapea mai lea o lea tagata o lo o ma o faatasi,

“Aua ete amanaiaina fua e oe upu ma tala o lo o tauvalaau mai ai tagata la, ona latou te le o iloa la latou mea o lo o fai.”

Sa matua lagona lo’u faanoanoa ma ou gatete i lo’u fefe ma ua le mafai ona ou tu i luga. Ua na o lo’u tagi lava. Na liliu mai le tagata lea ma fusi mai ia te a’u ma faapea mai, 

“Ia iai le filemu ia te oe Victoria”. 

Na ou toe lagonaina lo’u malosi ma ua ou iloa o lo o o’u malu i ona aao. Ona ia faapea mai lea o le a ma tuua le nofoaga ae ma toe o. Na ia vaai mai ia te a’u ma faapea mai, 

“Victoria ua uma ona ou faailoa atu ia te oe vaega nei, filifili la oe po o le fea o vaega nei e te fia iai, o lau filifiliga o lo o ia te oe. E tatau ona e faailoa atu i tagata o i le lalolagi mea uma lava ua e vaai iai ma e oo iai, ae aua ne i e faaopoopoina pe toeseina foi se mea e tasi o mea uma ua ou faailoa ia te oe”.

Na ou manatua ua ma tuua le nofoaga, ma e mata’utia lagona fefe na oo iai, ou te le iloaina le taimi na tuua ai e le tagata lea a’u. Ina ua ou malamalama ane, ua ou toe foi i lo’u tino faa le lalolagi nei pei ona tatou iai. Na ou pupula ane ma ou iloa ai o lo o o’u taoto i le falemai o Oshakati. Sa ou vaaia se vailaau o tui i lo’u lima, ma si o’u tina ma nisi o matou aiga tuaoi o lo o tutu mai le isi tulimanu o le potu. Na ou vaaia si o’u tina pei e foliga mai sa tagi. Sa ou fesili loa i se tasi o tama’ita’i fomai pe o le a le mea na tupu ia te a’u. Na ia ata ma faapea mai lana tala, “ O lea ua toe faafoi mai oe, masalo e iai sau mea sese o lo o fai ua tatau ai ona e salamo”. Na taumafai le tama’ita’i fomai e faamama mai i lo’u mafatiaga ona o le tulaga ua oo ia te a’u. Peita’i sa mafai ona ou iloaina o lo o iai se lagona fefe o le fomai e soso mai ia te a’u. Na ou fai loa iai, pe mafai ona valaau le fomai na ia siakiina a’u. 

Ina ua taunuu mai le alii fomai, na ia faapea mai, e matua’i ona leiloa pe o le a le mea na tupu ia te a’u.

Na manatu ia ua ou maua i se ma’i malaria, peita’i e su’e atu po o le ma’i lea, ae leai. Na toe faapea mai lea o ia, e siaki atu foi lou fiva ma le toto ua matua maualalo lava, ma na matua’i ona leiloa le mafuaaga. E leai se mea na mafai ona ia faia, e le o mafai foi ona ia taofia a’u i le falema’i ona ou te le o ma’i. O le vailaau sa latou taumafai e tui i lo’u lima, sa le i mafai ona fai, peita’i ina ua pupula o’u mata, na faaatoa mafai ai. Na toe faapea mai le alii fomai, ua uma ona toe tui e le tama’ita’i fomai le isi vailaau i lo’u lima ona ua uma le isi, ina ia atoatoa ai lo’u malosi ou te alu ai i le fale.

Sa le mafai ona aveeseina lagona fefe a’o o’u iai i le nofoaga sa ma iai ma le tagata na ia aveina a’u. O le manogi leaga o lea nofoaga, ua avea ma mea pei lava o la ou te iai i lea nofoaga i taimi uma ina ua ou foi i lo’u aiga. Ua avea ma mea pei e emoemo mai pea nei vaaiga mata’utia i lo’u mafaufau i taimi uma e le mafai ona galo. Sa le mafai ona ou moe, ae le gata i lea o lo’u lagonaina o le tiga o lo’u tino. Na ou faalogo atu pei ua aveese atu ivi o lo’u tino, ma toe faapipi’i mai, i tiga sa ou oo iai. Sa matua’i o’u lagonaina le mafatia. Na ou maua i se ma’i manava ma le ulu tiga i le vaiaso atoa talu ai lo’u mafaufau pea i le mea na oo ia te a’u.

Na tupu i lo’u manatu ou te le fia talanoa i se tagata e tusa o le mea sa ou oo iai, ona o lagona ua oo mai ia te a’u i lea taimi, O ai o le a talitonu mai ia te a’u pe a ou faamatalaina le tulaga na ou oo iai? O se tasi o a’u faiaoga na vili mai i le telefoni ina ua mavae aso e tolu e siaki atu a’u, ona sa ou logo iai e tatalo mai mo a’u. Sa ou faamatalaina loa iai le tulaga na tupu ia te a’u. Ina ua ou iloaina ua ou faamatalaina, o lea na ou faamatalaina loa iai le tala atoa. Na oo mai lagona ia te a’u ua ou toe fia tago lava a’u e fasi a’u. Sa ou tagi ona ua ou manatu ua ou faia se mea sese. Ua ou faamatalaina le mea na oo ia te a’u. Peita’i, ua leai se mea e toe natia ai, ua faamatala le tala. Na ou iloa ai foi afai ua finagalo le Atua e faailoa se mea, e faailoa lava, O IA O LE ATUA SOIFUA!    

O le aso 19 o Aukuso na ou lagona ai le faauuga a le Atua i lo’u tino ina ua ou ala ane i le taeao. Sa ou lagonaina le vaivai o lo’u tino ae ua ou gatete, ma peiseai o ni uila o lo o fegasoloa’i i lo’u tino. I le afiafi o le aso lava lea na ou vaaia ai se malamalama ua aga’i mai i totonu o le potu, ae i le ogatotonu o lea malamalama o lo o tu mai ai le tagata lava lea na aveina a’u i seoli. Na ia nofo ifo i lalo i le nofoa e soso’o ma lo’u moega. E matua’i o’u le malamalama lava pe na faapefea ona oo mai lea nofoa i totonu o le potu, ae i le taimi lava na o le a saofa’i le tagata lea i lalo, ua iai foi ma le nofoa. O se nofoa manaia ma le matagofie, e faia i auro, faatasi ma lona faalagolago. O ona vae e faia i fetu siliva, ae teuteuina i le lanu auro, ma fetu e toe faapipi’i ai i le ogatotonu o le faalagolago. E iai foi ma ona uili po o pa’u.

Ina ua uma ona faafeiloa’i mai a’u, na ia faapea mai, o lo o ia iloa e tele ni mea o lo o o’u fia fesili ai e uiga ia te ia, po o ai ia. O lea ua sau ai e faailoa mai ia te a’u, ma faamatala mai mea uma lava na ou oo iai ma lona uiga. Na ia faapea mai, “O A’U O IESU KERISO LOU FAAOLA, afai e te le talitonu, ia e vaai mai i o’u lima na ou iloa ai ni faailoga o ni manu’a i ona aao ina ua tuia i fao.

Lo’u uso, tuagane i lenei taimi, ou te mana’o e faailoa ia te oe, o seoli e le o se nofoaga na ona ta’u pe le moni foi. Ae ou te ta’utino atu ma le faamaoni mai le taele o lo’u loto, o seoli o se nofoaga e moni ma le faamaoni e pei ona tusia i lana Afioga Paia. O seoli e leai sou fiafia e maua ai, ua na o le loimata maligi ma le tagiaue faatasi ma le lilivau o nifo e te maua ai. E le i faia seoli mo tagata soifua pei o oe ma a’u, ae na faia mo satani ma ana au o temoni. Ae ala ona oo iai le tagata, ina ua le usita’i i le Atua e tusa ma lona finagalo ma lana UPU. O lo tatou nuu moni lava o lo o i le lagi ma Iesu. E tatau ona tatou filifilia Iesu manu e le i tuai. O le aso lenei ua e faalogo ai i lona siufofoga, aua le faamaa’a lou loto, ae ia e talia o Ia e fai ma Alii ma Faaola i lou olaga, amata atu i le aso lenei ona e soifua mo Ia. O seoli o se nofoaga mata’utia le leaga, o le nofoaga o le faanoanoa i taimi uma e oo i le faavavau. O lo o mana’o satani ia to’atele tagata na te aveina i seoli. Aua e te gaua’i iai i ana galuega ma togafiti leaga, ae taula’i lau vaai ia Iesu, ona e maua lea o le ola e faavavau, ae le o le fano i le faafanoga i seoli.

Ou te le i malamalama pe aisea na fetalai mai ai le Alii ia te a’u, ina ia faia la’u filifiliga i vaega e lua na ia faaali mai ia te a’u i seoli, ae o a’u o le Kerisiano ua fanaufouina. Ua uma ona ou taliaina o Ia i lo’u olaga, ae na ia faapea mai ia te a’u, a’o ma iai i seoli, e fai la’u filifiliga pe o seoli ou te iai pe leai foi. O lo’u le malamalama lea sa iai talu mai lea taimi na ave ai a’u. Sa ou tatalo pea ina ia faaali mai ia te a’u le uiga, ae o le a foi se mea o lo o ia finagalo iai ou te faia. 

Na faailoa mai e Iesu ia te a’u, o lo o iai ni mea o lo o o’u teuina pea i lo’u loto i le va ma nisi o tagata, ma e le o mafai ona ou faamagaloina i latou, e pei o lo’u uso ma nisi o lo’u aiga. Sa ou aioi atu i le Alii ina ia faamagalo mai lo’u le loto faamagalo. Sa ou talanoa loa i lo’u uso ma nisi o lo’u aiga ina ia faamagalo mai a’u ma ou faamagaloina foi i latou. 

Na toe faamanatu mai e Iesu ia te a’u, e iai le taimi sa ou maua ai se galuega faafaiaoga i se faailoga e le o sa’o. Na ia faapea mai o la’u mea na fai sa ou aitalafu ma gaoi ai. Sa ou filifili lea e faia se mea sa’o, o lea na ou tatalo ai, ina ia fesoasoani mai i lo’u faafitauli ma faaali mai se auala faigofie ou te ui ai, ona ua ou iloa e tele la’u soligatulafono ua fai ma e le taumate lo’u falepuipui ai. Na ia ta’ita’i a’u ou te alu i le ofisa o aoga, ma faailoa la’u agasala ua fai. O le mea moni lava, o a’u e falepuipui pe ana ou le ui i le auala na faailoa mai e le Alii ou te ui ai. Na ou iloa le lelei ma le matagofie o le Alii, ina ua ou alu atu i le ofisa ma faailoa tulaga uma lava. Na faapea mai le ofisa o aoga ia te a’u, ou te filifili pe ou te toe totogi atu le tupe a le ofisa na totogi mai ai a’u, pe leai. Sa latou tauto mai foi ia te a’u, o le a latou le tuuina mai se faasalaga mo a’u, ona ua faateia i latou i lo’u alu atu ma faailoa atu tulaga uma, ma faatoese atu ia latou. O lo tatou Atua, o se Atua e faamaoni i ana fetalaiga ma folafolaga, pe afai tatou te savavali e tusa o lona finagalo, o lo tatou tautala sa’o ma le faamaoni, e fiafia mai ai o Ia, ma fesoasoani mai i lo tatou vaivai.

Afai o e iai i se tulaga faapea, ini faafitauli pei ona ou ui mai ai, o le pepelo lava lea. Ou te faamalosi ia te oe ina ia e faia le mea moni, ta’u sa’o le mea moni, tusa lava pe o le a le tulaga e oo ia te oe, a’o lou faamaoni le mea e moomia e le Atua. E tusa lava pe e te falepuipui i le olaga lenei, ae e le tumau ai lena faasalaga, pe a faatusatusa i le to’asa o le Atua i seoli pe a o tatou le usita’i ia te Ia.

O seoli e le o se nofoaga manaia, e lelei ona tatou talia faasalaga e faasalaina ai i tatou i le tino lenei, ma ia o tatou ta’utino le mea moni, manu o maua le avanoa, ina ne i tuai. E le tatau ona tatou fefefe pe oo ni lagona le fiafia ini faaiuga e faia e le Atua i le taimi lenei, a’o tatou iai i lona alofa tunoa. E tatau ona tatou faatagaina o Ia i le taimi lenei e faasa’osa’o mai o tatou sese ma faaletonu manu o maua le avanoa, e faia ai mea tonu ma le sa’o i lana silafaga. Aua, talofa ia i tatou pe a ola pea i se olaga faafoliga i le vaaiga a tagata, ae o le silafaga a le Atua e tele se mea o faaletonu. Ia manatua e leai se toe faamagaloina i tua atu o le tuugamau.

MALAGA LONA LUA I SEOLI

O le aso 18 o Oketopa 2005, na ou ala ane pe tusa o le 5:30 i le taeao, ou te le i usu ai i la’u galuega. Sa ou lagonaina lo’u vaivai ma pei ou te ona. E le i mafai ona ou gaioi a’o iai i lo’u moega, a ua malosi mai le agaga o le Alii i totonu o lo’u potu. Sa ou gatete ma ou faalogoina i lo’u tino pei se uila e fegasoloa’i i lo’u tino. O le taimi lea pe tusa ole ta o le 8:00 i le taeao, ona e le i leva ona ou vaai i la’u uati ae pe tusa na ua ta le 7:48 i le taeao, ae maliu mai loa o Ia. Na ia faafeiloa’i ia te a’u ma faapea mai, e tatau ona ma toe o, ona ua puupuu lava le taimi.

Sa ou tu i luga ma ou savali. O le ala lea na ma savavali ai, e ese mai foi le auala sa ma ui ai muamua. E savali o’u vae, ae le foliga e savali, ae pei e tafea. A’o ma aga’i atu ma Iesu, na ia faapea mai ia te a’u, o agasala uma lava e leaga, e leai foi se mea e ta’u o se agasala laititi po o se agasala lapo’a, o le agasala lava o le agasala. O agasala uma lava pe laititi pe tele, e fano lea i le faafanoga i seoli o le oti e faavavau lona taunuuga. Na ia toe faapea mai o le a ma toe o i seoli, ae pe o o’u fefe. Sa ou tali atu iai, ou te fefe. Na ia faapea mai ia te a’u, “O le agaga o le fefe e le mai le Tama po o A’u foi, ae mai le tiapolo. O le fefe na te faia mea e te taunuu ai i seoli.

A leai se faatuatua e le mafai ona fiafia mai le Atua. O le fefe o le faafeagai lea o le faatuatua. Ua manino ma malamalama o le fefe e le fiafia iai le Atua, ona e faaleagaina e fefe le faatuatua o le tagata. I le taimi atoa na ma o ai i seoli, sa ma o faatasi lava ma le Alii. Ae ina ua ma taunuu i le faitoto’a na ia tago mai i lo’u lima ma ia uuina i taimi uma na ma iai. Sa ou lagona lo’u fiafia ina ua ia uuina lo’u lima ma ua avea ma mea e sola ese ai le fefe sa ia te a’u. O se vaaiga i le nofoaga i lea taimi, ua ma toe o atu ai, o foliga lava e tasi. O lago, anufe, o le vevela, o ponaivi ma le pisapisao i le oi o tagata ma temoni o lo o faatauga solo nei tagata. O mea uma lava ia e leai se mea e suia i le vaaiga muamua. Na ma ulufale atu i le faitoto’a mataga lea, ma ave a’u e Iesu i se tasi o vaega o tagata. O le to’atele o tagata ou te iloaina i lea vaega, a’o iai le lalolagi ae le i maliliu. Sa ou vaaia se tulaga pagatia o lo o iai nei tagata, o latou foliga faanoanoa ma le leai o se faamoemoe.

A’o ma aga’i atu na faasino mai e Iesu se tasi o tina e le matua tele ou te iloaina ae le i maliu. Na maliu lenei tina i le amataga o le tausaga 2005 i se faalavelave tau taavale. Sa matua’i faateia a’u ina ua ou vaaia lenei tina i seoli, ona o se tina sa mata’u ma alofa i le Atua i taimi uma lava sa ou iloa ai o ia ae le i maliu. Na faapea mai Iesu ia te a’u, o lea tina e alofa tele ia te Ia, ma sa alofa foi iai, sa auauna ia te ia a’o iai i le lalolagi, ma ia ta’ita’iina le tele o tagata ia te Ia. O ia foi o se tina e malamalama lelei i lana Afioga Paia. O se tina sa agalelei i tagata matitiva ma e sa fia mana’omia se fesoasoani, sa ia ave lava iai mea e manana’o ai tagata ma fesoasoani iai i so o se auala. O se tina auauna lelei mo Ia a’o iai i le lalolagi. O fetalaiga ia a Iesu na atili ai ona matua’i faateia a’u pe faapefea ona oo mai se tagata sa auauna ma le faamaoni ia te Ia i seoli. Na silasila mai le Alii ia te a’u ma faapea mai, 

“ O lenei tina o se tina e malamalama i togafiti leaga a le tiapolo. Sa ia malamalama lelei i le Afioga Paia a le Atua, peita’i sa ia talitonu i lona manatu, o le pepelo a le tiapolo o se agasala laititi e le afaina ai ia ma talitonu e le o se mea matuia le pepelo, e le alu ai foi seoli ona o le pepelo, aua o ia o le Kerisiano ua fanaufouina. Sa ou asiasi ia te Ia ma lapata’i iai, ina ia taofi le amio o lo o ia faia, ae o le tele o taimi e na te faia ai se faaiuga e faapea o le amio o lo o ia faia, o se mea laititi e leai sona afaina. Sa ia lagonaina la’u lapataiga, ona iai lea o se lagona maasiasi ia te ia, ona ia tuua ai lea o lea amio mo sina taimi puupuu. Peita’i sa ia toe manatu o le lapataiga sa ia lagonaina e le mai ia te a’u a’o ona lava faalogona. Sa ia manatu foi o le agasala lea o lo o ia faia e le ono tiga ai le Agaga Paia, peita’i sa ia matua faatiga i le Agaga Paia”. 

Sa ou toe fesili ia Iesu e faailoa mai ia te a’u pe o le a se agasala a lenei tina sa fai ua mafua ai ona sau i seoli. Ae faapea le fetalaiga a le Alii, “O lenei tina sa iai sana uo foma’i i le falema’i o Oshakati. O taimi uma lava e ma’i ai lenei tina, e le alu i le falema’i e totogi ai sana talavai po o ni fualaau pei ona masani ai le to’atele. Peita’i na ona ia tago lava i le telefoni vili lana uo fomai, ma fai iai ini fualaau mo ia mai le falema’i. So o se taimi lava e vili ai, e tali mai lava lana uo ua lelei, ae feiloa’i i se taimi ua atofaina e piki mai ai fualaau. O le mea muamua lava i lenei tina, ua ia taliaina galuega faaosooso ma le pepelo a le tiapolo, e faapea e ese le agasala laititi ese le agasala matuia, a ua ia teena la’u upu moni. Ua ia faaosoosoina lana uo fomai e fai le agasala o le gaoi mo ia, ae o le mea sili ona leaga ua ia faatiga  i le Agaga Paia. O le mafuaaga lea ua sau ai lenei tina i seoli. E mafai ona e alu i seoli ina ua e faatiga i le Agaga Paia, tusa lava pe ua e ta’ita’iina mai tagata e faitau fiamiliona.. Aua e te naunau tele i le faaolataga mo isi tagata, ae galo ai ia te oe lou lava soifua auauna i le Atua i nai mea iti ia pei o le pepelo ma le gaoi, e ono faatiga ai i le Agaga Paia ma i’u ai i seoli. E tatau ona e  faalogo i le Agaga Paia i so o se taimi”.

Ina ua uma le fetalaiga lea a Iesu ona ia faapea mai lea o le a ma o. 
O le tele o Kerisiano ua latou faalogo i lenei tala, e pei e avea ma faavaatuia i o latou finagalo ma manatu. Sa latou faapea mai, “Ae faapefea mea lelei o lo o faia, ae a le alofa tunoa? E mafai faapefea ona leiloa lota faaolataga ina ua uma ona taliaina? E le ua tele ea le faasalaga? E mafai faapefea ona to’asa le Atua?

E moni ua uma ona ou talanoa atu i lenei tusi po o lenei tala, ou te le o taumafai foi nisi tulaga faafilosofea e momoli atu ai so’u lagona, ae o lo o o’u taumafai e ta’u atu mea uma lava na faavaai  manino lava iai a’u e Iesu, ma ia a’oa’oina ai a’u. O mea foi na ia faatagaina ou te oo iai pei ona ia ave o a’u i seoli i lo’u tino faalelagi. O le lu’itau ma se fautuaga mo oe i lenei lava taimi, faamolemole faitau le Afioga Paia a le Atua, ma vaavaai iai i fuaiupu ta’itasi ma e faia ai lava e oe lou faamasinoga.

1 Korinito 9:27
A ou te faatoilaloina lo’u nei tino, ma a’u fai ai ma pologa, ina ne i i’u ina le faamaoni a’u , o a’u sa tala’i atu i isi tagata.

Roma 6:1-2
O lenei se a sa tatou upu? Tatou te nonofo pea ea i le agasala, ina ia faatele ai le alofa        tunoa? Aua ne i faapea. O i tatou ua oti i la le agasala, pe faapefea ona tatou ola pea iai?

Roma 6:12
O lenei, aua ne i malo le agasala i o tatou tino auga vale, i lo outou gaua’i iai i ona tu’inanau.

Eperu 10:26-27 Aua afai tatou te agasala ma le loto iai pe a uma ona talia o le malamalama o le upu   moni, ua le toe lava se taulaga mo agasala. Na o le faatali ma le mata’u tele i le faasala, ma le to’asa e mumu e susunu ai i e o tete’e atu.

O le fesili. Faamata ou te alu i seoli ae o lo o o’u ta’ita’iina agaga e to’atele i le Alii? E fai lava e oe lou faamasinoga po o faapeii mai lou olaga auauna i le Atua ma tagata ia na ou vaai ai i seoli. 

OLAGA LE USITA’I

O le Aso Gafua aso 6 Mati 2006, na ou ala ane ai ina ua tatagi la’u uati pe tusa o le ta o le 5:30 i le taeao lea. Na amata ona ou tatalo ma ou iloa ai le malosi o le faauuga ia te a’u. Na ou lagonaina le vaivai o lo’u tino ma ua ou gatete ma faalogoina i lo’u tino pei e uila lo’u tino atoa.

I le aoauli o le aso lava lea, a’o o’u taoto ai lo’u moega, sa ou toe vaaia ai se malamalama uiga ese lona pupula ua faatumulia ai lo’u potu. Na ou vaaia ni mea nini’i lanu papa’e lapotopoto. Na toulu mai nei mea nini’i pei se timu ma peiseai e pauu mai i lo’u tino. Na ou toe vaaia se ao pa’epa’e o lo o alu ifo mai luga. Ua faatumulia ai le potu ma pei ua ufitia uma ai lo’u tino. E le i umi ae ou vaaia loa Iesu ua savali mai aga’i mai ia te a’u, a’o o’u iai i le ogatotonu o lea ao. Na ia nofo ifo i lalo i lona nofoa i tafatafa o lo’u moega. E matua’i o’u le malamalama pe faapefea ona oo mai ii lea nofoa manaia ma le matagofie. So o se taimi lava e afio mai ai Iesu o le a nofo ifo i lalo, o le taimi foi lena ua iai ma le nofoa. O se nofoa matagofie e faia i le auro, o lona tino mai e foliga lava i le tele o nofoa o lo o iai nei ma e iai ma lona faalagolago. O ona vae e faia i fetu lanu siliva, ae iai ma le fetu i le pito i tua o le faalagolago. O ona uili e lapotopoto. Na faafeiloa’i mai Iesu ia te a’u ma faaloaloa mai ona aao ma faapea mai ia te a’u ou te nofo i luga, ua puupuu lava le taimi.

Na ia faanofo atu a’u i luga ma saofa’i i luga o lo’u moega, ona faapea mai lea, 

“Victoria o le a ta tatalo”. 

Sa tatalo Iesu i se gagana ou te le malamalama ai, pau lava le upu sa ou iloaina o le AMENE. Ona ia faapea mai lea ia te a’u, po o a ia mea sa ou vaai iai. Sa ou tali atu iai, sa ou vaai i tagata o aga’i atu ia latou galuega ma le taimi sa latou taunuu ai i galuega. Na ou vaaaia ia lava mea nini’i o toulu i luga o tagata o lo o faapena ona vave ia latou galuega. Ina ua uma le vaega muamua, ae oo mai i le vaega e soso’o ai, o i latou ia na tuai mai ia latou galuega, i le taimi lea na ou vaaia mea nini’i nei ua le toulu ifo i luga o tagata na tuai atu. Sa ou vaai foi i vaega eseese o tagata i le taimi e taunuu ai i lotu eseese i le  Aso Sa. O le taimi lava e taunuu atu ai tagata o lo o vave atu i le lotu, o le taimi foi lena e toulu mai ai pei se timu mea nini’i ia i o latou luga. E faaauau ai lava ona toulu mai nei mea nini’i luga o tagata o lo o gasolo atu, seia oo ina ou vaai atu ua le toe toulu ifo. O tagata la sa tuai ane, e leai ma se toulu ifo iai o mea nini’i nei.

Na faapea mai lea o Iesu ia te a’u, pe na ou malamalama i faaaliga na ia faailoa mai ia te a’u. Ae ou tali atu iai e leai. Na ia faamatalaina mai lona uiga e faapea, “O le uiga o nei faaaliga na e vaai iai, o nofoaga uma lava e tatau ona e iai i le taimi ua faatulagaina, ma e iloa e tatau ona e iai i lea taimi, e iai foi ma agelu o lo o latou tufatufaina ni faamanuiaga mo lea taimi. Afai e te taunuu i le taimi ua atofaina mo lea faamoemoe, e te mauaina faamanuiaga na, afai e te tuai ma e faifaiaga, o le a e misia foi faamanuiaga o lea aso, ona pau lea o le taimi e o mai ai agelu ma tufa mai faamanuiaga ia. Victoria, ua ou lapataia oe, ona o le tele o taimi e te tuai soo i le galuega, ma ua fai ma au masani lou tuai soo i le lotu. E tatau ona e iloa i taimi ia e te tuai soo ai, e leai ma se mafuaaga e tatau ai ona e tuai, o le tele lava o lou faifaiaga ma e tuai soo, o le tele foi na o faamanuiaga ua e misia i lea aso ma lea aso, ma e le mafai ona toe foi mai ia te oe. Victoria e tatau ona e tuua lea vaivaiga o lou tuai soo, ma aua ne i e toe faia, se i vagana ua iai se mafuaaga tatau e te tuai ai”.

Ina ua fetalai mai le Alii i ia upu, ua ota fia mou ese lava ona o lagona faateia ma le maasiasi ina ua fetalai tuu sa’o mai o Ia i vaivaiga o lo o faapena ona ou ola ai. Sa ou taumafai ou te alo i se faaupuga e fai ia Iesu, ma ou faapea atu ia te Ia, o nisi taimi ou te moe umi ai. Sa silasila sa’o mai o Ia ia te a’u ma faapea mai. Ou te pepelo, ona o le tele o taimi ou te ala ai, ou te ala o’u toe taoto i lalo o’u toe moe, ona ou te manatu se i toe moeiini tasi i nai minute o totoe, ae avea ma mafuaaga o le moe umi ai loa.

Ina ua uma ona lapata’i mai Iesu ia te a’u, na ia faapea mai loa, “Tu i luga ua tatau ona ta o, ua puupuu lava le taimi, ae o lo o iai mea e tatau ona ta o e fai.” 

O le taimi lea na aveina ai a’u e Iesu i se nofoaga ou te le i oo muamua iai i lo’u olaga atoa. O se taimi muamua foi lea ua ma savavali ai i se auala talu ona ia aveina a’u. Na ma taunuu atu i se togalaau e tumu i fugalaau matala eseese ma le matagofie, e oo i laau tetele ua matua matagofie ai lenei togalaau. E leai ma se nofoaga i le lalolagi lenei e faatusaina iai le matagofie o lenei vaaiga ua ou vaai iai. Na ma nonofo lea i lalo ma Iesu i luga o se nofoa e faia i le auro, ae teuteuina i tama’i fetu lanu siliva i totonu lava o le togalaau lenei.

Ona tusi lea o lona aao i se nofoaga o lo o i o ma luma atu, ma faapea mai, “Victoria, vaai, ua e iloa atu le aai lena? Na ou vaaia se aai uiga ese le manaia ma le matagofie lona pupula mai. E iai se faitoto’a lanu auro ua matua’i matagofie lona susulu mai. Sa ou vaaia ai foi i lea faitoto’a se tama matua o lo o nofo mai ai ma lana ava uumi lanu pa’epa’e, ma lona ulu sinasina. Sa ou vaaia muamua lenei tama, ae ina ua ou fesili ia Iesu po o ai lenei tama, na ia faapea mai, “O Aperaamo le tama o le au faatuatua.”

Sa ou vaaia le tele o magaala i lea aai, e fola i auro. E iai fale tetele ma e uiga ese lo latou tino mai e foliga e teuteuina uma i auro. E matua’i le mafai lava e a’u upu ona faamatalaina le matagofie felanulanua’i o lea aai. Na faliu mai le Alii ia te a’u ma faapea mai, “O le a sou iloa i lena aai ua e vaai atu iai?”. 

Sa ou faapea atu i le Alii, e matua’i manaia ma matagofie ma ua ou fia oo atu lava iai. Na faapea mai le Alii, “E mafai ona ou aveina oe iai, pe afai e te usita’i pea ma tausi e tusa o mea ua e faalogo ai, ma e vaai iai. O lou fale foi e i totonu o lena aai pe afai e tumau lou usita’i i la’u UPU.

E tatau ona e ola usiusita’i, aua a aunoa ma lou usita’i i poloaiga ua uma ona tuuina atu i le lalolagi, ou te ta’u atu ia te oe, o lou fale e fai ma ofaga o iniseti pei ona e vaai iai seoli, ma faatauga solo oe e agaga leaga ma temoni i lea nofoaga. O le mea lea aua e te fefe, o lo o o’u faatasi ma oe. E na o lou usita’i lava i la’u UPU ona e maua lea o le nofoaga lea ua e vaai atu nei iai, o le lagi. O i latou uma e le usita’i mai ia te a’u, e tusa o mea ua ou fai atu ai, e fai seoli ma o latou nofoaga, o latou fale e tumu i iniseti ma faasaua iai agaga leaga ma temoni. 

O lo tatou Alii o Iesu Keriso, e moni ma faamaoni o Ia, o lo o soifua nei e oo i le faavavau. O lona alofa ia i tatou e le ma faamatalatalaina. O lona finagalo alofa foi lea ia o tatou maua le ola e faavavau ua ia saunia mo i tatou o e matata’u ma anaana i lana UPU. O lo o mutimutivale lona alofa ona o i latou ua le usita’i ma latou maua le nofoaga sa Ia le mana’o e taunuu iai pei ona iai tagata na ma vaai iai i seoli. Na maliu o Ia ina ia o tatou maua le ola e faavavau. E taua tele lo tatou taliaina o lana UPU tatou te taunuu atu ai i le manuia ua ia saunia mo i tatou pe afai tatou te usita’i ma faalogo i le Agaga Paia.

Afai o oe o se Kerisiano ua fanaufouina pe leai foi, ia toe silasila toto’a pe iai ni vaivaiga laiti pei ona ou faamatalaina o lo o e soifua ai, ua tatau ona o tatou tuua. Ma ia o tatou manatua pea, e leai se agasala laititi po o se agasala tele i luma o le Atua, o le agasala lava o le agasala, ma e tasi lona taunuuga o – seoli. Faamolemole ia tatou manatua, “UA PUUPUU LAVA LE TAIMI”.
